
390 hitz

Guraso hasiberrien komeriak 

Haurra edukitzekotan direnentzako material didaktikoa kaleratu dute euskaraz Debagoienean 

Ainara Arratibel - Donostia 

Makina bat dira haurra izateko bidean direnek izaten dituzten kezkak, zalantzak eta beldurrak: zer jan dezaket? kirola egitea ona al da haurdunaldian? sexu harremanak izan al ditzaket? bularra emanda haurra asetzen ez bada, zer egin? eta ez badu lo hartzen?... Hamaika buruhauste izaten dituzte. Horiek argitzeko asmoz, euskara hutsez egin den lehen material didaktikoa kaleratu berri du Debagoieneko Mankomunitateak: Zorionak: ama izango zara liburu eta DVD bilduma. 

Beste mankomunitate batzuekin batera 2004an abian jarritako familia eta euskara proiektua borobiltzen du material horrek: «Ikusi genuen guraso izatekotan zeudenentzat ez zegoela euskarazko materialik», azaldu du Alazne Lasak, Arrasateko Udaleko euskara teknikariak. Aldez aurretik kaleratua zuten 4 eta 8 urte arteko haurrei buruzko antzeko liburu bat. 

Jorratu beharreko gaiak zehazteko, Arrasateko osasun etxeko emaginekin hitz egin zuten: «Haiek dakizkite ondoen aita-amek dituzten kezkak, zalantzak eta beldurrak». Horiek bost atal nagusitan bildu dituzte: haurdunaldiko zainketa, erditze osteko zainketa, edoskitzea, masajea, haurraren zainketa eta informazio gehigarria. 

Haurdun dauden emakumeentzako aholku orokorrak jasotzen dira lehen kapituluan. Bi arlori ematen diote garrantzia batez ere: elikadurari eta ariketari. Haurdun daudenentzako irudiak eta guzti dituen ariketa taula azaltzen da atal horretan. 

Haurdunaldian eta erditzean eraldaketa psikologiko, eta batez ere fisiko nabarmenak izaten ditu amak. Umea izan ostean, lehengora nola itzuli? Horixe izaten da amaren kezka nagusia. Horri buruzkoa da, hain zuzen, bigarren atala. Pelbisa izaten da bai haurdunaldian eta baita erditzean ere, gehien ahultzen den gorputz ataletako bat. Hori dela eta, pelbisa indartzeko ariketak nabarmendu dituzte. 

Gaur egun edoskitzearen aldeko apustua egiten dute guraso gehienek. Ez da kontu erraza: lehen egunetan bularretan izaten den mina, amak duen esne kopurua, haurra asetzen den edo ez... Zalantza horiek guztiak argitzen dira hirugarren kapituluan. 

Masajearen gaiari ere garrantzia eman diote: «Haurra lasaitzeko ez ezik, gurasoekin duen berezko harremana ere areagotzen du». Masaje horiek nola eman erakusten da irudi bidez liburuan. 

Haurraren zainketarako gomendioak eta informazio gehigarria ematen dira azken bi ataletan: loa, bainua, elikadura, diru laguntzak eta beste. 

Liburuko atal praktikoenak DVDan jaso dituzte, erabiltzaileek garbiago uler eta ikus ditzaten: «Ahalik eta material praktikoena eta erabilgarriena egiten ahalegindu gara». 

Bailaran doan banatuko dituzte bai liburua eta baita DVDa ere. Urtean jaiotzen diren haurrak kontuan hartuta, 1.500 ale kaleratu dituzte. Gainera, mankonunitatearen aurreko argitalpenekin gertatu bezala, Euskal Herriko edozein liburu dendetan eskuragarri egotea da haien asmoa. 

